
	ИВАН КУПАЛЫН УРЬД ШӨНӨ

	 

	“БНМАУ-ЫН ГЭГЭЭРЛИЙН ЯАМНЫ ХЭВЛЭЛ” 1965 онд Улаанбаатар хотноо эрхлэн хэвлүүлсэн “ДИКАНЬКИЙН ОРЧИМ СУУРИНД ӨНГӨРҮҮЛСЭН ҮДЭШ” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ИВАН КУПАЛЫН УРЬД ШӨНӨ

	 

	(...-ын хийдийн гэлэн өгүүлсэн хууч)

	 

	Фома Григорьевич этгээд зантай нь нэг ярьснаа давтах дургүй билээ.

	Заримдаа дахин ярихыг хүсэхэд аливаа нэгэн шинэ зүйл шургуулж таних аргагүй өөр болгоно. Цаас эрээчигч, эрээчигч бус гэж хөдөх бид нэрлэвэл зохилтой, чухамдаа бол зах зээлийн панзчин ноёд байдаг. Эс бусын юмыг цуглуулж, гуйж түүж, сэм авч цагаан толгойноос зузаангүй ном мэтийг сар, долоо хоног тутам гаргадаг билээ. Иймэрхүү нэг ноёнтон өөрөөс нь энэхүү домгийг авч дөнгөснийг Фома Григорьевич таг мартжээ. Гэтэл миний өгүүлсэн бөгөөд та бүхэн нэг туужийг нь уншсан нөгөө ноёнтон эв хавгүй цамц өмсөж Полтаваас ирэхдээ бяцхан ном авчирч бидэнд дэлгэн үзүүлэв. Фома Григорьевич нүднийхээ шилийг хамартаа тохохоор завдсан боловч утсаар уяж лаваар бэхлээгүйгээ санаж над өгөв. Би бичиг муухан төсөөлдөг, шил зүүдэггүй болохоороо унших болов. Хоёр хуудас ч уншиж амжаагүй байтал гараас дугтран зогсоож 

	"Болигтун! Юу уншаад байгаагаа хэлээд аль" гэв. Үнэнийг хэлэхэд энэ асуултаас болж баахан мухардсан боловч 

	"Фома Григорьевич юу уншина вэ? гэсэн чинь ямар үг вэ? Таны хөөрснийг өөрийн тань үгийг уншиж байна шүү дээ"

	"Наадахыг чинь миний хэлсэн үг гэж хэн хэлээ вэ?"

	"Тийм нэгэн гэлэнтэн өгүүлсэн гэж хэвлэсэн байна шүү дээ" 

	"Хэвлэсэн хүний хар толгой руу нулимбал таарна. Онхи худал юм байна. Би ингэж ярьсан гэж үү? Шулам шүглэсэн хүн л ингэж бодох вий! Үүнийг би танд одоохон өгүүлье". 

	Биднийг ширээнд ойртон суухад түүний өгүүлсэн нь:

	Өвөг минь (тэнгэр түүнийг тэтгэж хойд насандаа гагцхүү буудайн талх, бал бурамтай бин зооглож байх болтугай!) гайхалтай сайхан хууч хөөрдөг байлаа. Хууч хөөрөхөд нь өдөржин огт хөдлөхгүй сонсох удаа олонтоо гардаг сан. Эхлэхээсээ аваад худал юм донгосож гурван өдөр хэлэн дээрээ юм тавиагүй амьтан шиг гонгиноход нь бушуухан л малгайгаа шүүрээд гармаар завддаг одоогийн тийм хагархай хэнгэрэгтэй адилгүй байжээ. Тэр цаг амьд сэрүүн агсан буурал эх хүртэл жавар тачигнаж дүнзэн байшингийн маань давчуу гэгээвчийг дэлдсэн өвлийн урт шөнө ээрүүлийн дэргэд урт утас татан хөлөөрөө өлгийтэй хүүхдээ хөдөлгөн суухдаа дуулж байсан нь одоо ч сонсох мэт. Аливаа нэгнээс айх мэт анивчин далдирагч дэн байшинг гэрэлтүүлнэ. Ээрүүл эргэлдэнхэн түрчигнэж, багачуул бид бөөгнөрөн сууж өтөлж доройтоод таван жилийн турш пийшин дээрээсээ бууж чадаагүй өвөөгийнхөө хуучлахыг чагнадаг сан. 

	Өнө эртний үе, Запорожийнхны аян польшчуудын тухай, Подкова, Полтора Кожух, Сагайдачийн эрэлхэг явдлыг өгүүлсэн яриа нь аль аль нь эртний ид шидэт үйл явдал шиг сэтгэл зүрх эзэмддэггүй байжээ. Заримдаа айж үдэш болохоос л аймшигт юм үзэгдэнэ. Шөнөдөө ямар нэг хэргээр гэрээсээ гарахад орон дээр маань нөгөө хорвоогийн амьтан ирээд хэвтчихсэн шүү ч санагдана. Дэрэндээ хийсэн цамцаа зайдуухнаас харахдаа шулам гэж эндүүрдэггүй байсан бол үүнийг би ярьж чадах ч үгүй байжээ. Гэхдээ өвөө маань насан туршдаа ганц атугай ч худал хэлж үзээгүй болохоор хэлсэн бүхэн нь үнэн зүйл байдаг байлаа.

	Түүний ярьсан нэг гайхалтай домгийг нь та нарт одоо ярьж өгье. Заргын бичиг шийтгэж иргэний ном уншиж дөнгөхтэй боловч зурхайн бичиг үзвэл А, Ма-ч үгүй байж ам хэлээ билүүдэж булайгаа тарьж чаддаг хөөрхий цэцэрхэгчид олширчээ.

	Тиймэрхүү улс ярьсан болгоныг инээдэм болгоно. Итгэхгүйн дон энэ хорвоод шүглэжээ! Бурхан тэнгэр өршөөхгүй бол цэвэрхэн бүсгүй гэнэ! Та үнэмшихгүй ч байж болох юм, шулмын тухайд дурдах төдий, үл итгэх тэнэг этгээд ч гардаг байна шүү! Бурхан минь би өдий хүртэл наслахдаа тэнгэр бурханд нүглээ наманчлахыг тамхи татахаас ч хялбарт үзэж шулам байдгийг ч үгүйсгэдэг хүмүүсийг үздэг байжээ. Тэд дураараа болог, ярих ч хэрэг алга.

	Талийгаач өвөг минь өгүүлсэн нь: Зуу гаруй жилийн урьд манай тосгон хэн ч таних аргагүй хамгийн ядуу тосгон байжээ.

	Будаг шудаг ч үгүй, дээвэр туурга ч үгүй арваад овоохой талын нэг тарчихсан газар байж гэнэ. Мал агуурс агуулах олигтойхон хороо, зоорь моорь ч байсангүй. Гэхдээ баячуул нь иймэрхүү аж төрж байж. Бидний өрөөсөн дугуй ядуучуул бол газар нүхэнд суудаг байжээ. Эрдэнэт хүн сууж байна гэдгийг утаагаар нь мэдэж болно. Яагаад ийм байсан юм бол гэж та асуув уу? Ядуудаа ч ийм биш байжээ. Учир нь бараг цөмөөрөө аянд мордож харь газраас олз омог олж байсан цаг. Ердөө л тохитойхон байшинтай болъё гэж боддоггүй байж л дээ. Крымийнхэн, польшчууд, литвийнхэн, тэнүүчлэхгүй улс гэж байсангүй. Өөрсөд зуураа ч хэсэг бүлэг болж бие биеэ хувхайлдаг байжээ. Байхгүй юм үгүй байсан цаг.

	Энэ тосгонд нэгэн хүн, хүн ч гэж дээ, хүн дүрстэй шуламс байж байгаад л үзэгддэг болжээ. Хэт нутаг, хэрэг зоригийг нь хэн ч мэддэггүй ажээ. Архидаж, наргиж наргичхаад газар дор орсон мэт хэл улгүй алга болдог байж. Гэтэл нэг мэдэхэд тэнгэрээс унасан мэт одоо энэ Диканькаас зуу ч алхам хүрэхгүй газар байсан боловч ор мөргүй алга болсон тосгоны гудамжаар алхаж явах нь харагдана. Уулзсан казахаа цуглуулж инээдэм наадам, дуу шуугиан болж мөнгөөр туйлж архи гэдгийг ус шиг урсгадаг байжээ... Гоо бүсгүй дайралдвал тууз, ээмэг, хүзүүний чимэг харамгүй бэлэглэнэ. Үнэндээ гоо бүсгүйчүүл бэлэг сэлтийг нь авахдаа бузар гараар дамжсан ч юм болов уу гэж баахан эргэлздэг байлаа. Одоогийн Опошняны зам дээр тэр үедээ дарсны пүүс гаргаж байсан өвөөгийн маань төрсөн эгч ярихдаа уул пүүст байн байн наргидаг байсан Басаврюк нэрт тэр ороолон шиг эрээс буян амлаж бурхан бүтээсэн ч бэлэг сэлт авахгүй гэжээ. Басаврюкийг өтгөн ширүүн хөмсгөө зангидаж хялайн харахад хэн ч атугай айн сүрдэж бэлгийг нь авахаас аргагүй болж орох газраа олж ядна. Авахад ч мөн хэцүү нь гэвэл шөнө болмогц толгойдоо эвэртэй нэгэн амьтан намаг дундаас гарч ирээд хүзүүний чимэг зүүсэн бол багалзуурдаж, бөгж зүүсэн бол хурууг нь хазаж, туузаар уясан бол үсийг нь зулгаадаг байжээ. Ийнхүү бэлэг сэлт нь амар заяа үзүүлэхгүй билээ! Салж амаръя гэж бодовч бүтдэггүй нь гайтай. Бөгжийг ч юм уу? хүзүүний чимгийг ч юм уу усанд хаяхад хөвсөөр яваад атгад ороод ирнэ. Тосгонд нэгэн хийд байсанд Пантелей ламтных ч гэл үү дээ нэг хүн байсан юм гэнэ билээ. Бүүр түүр санаж байна. Тэр хийдэд бас Афанасий хэмээх саруул ойтой нэгэн гэлэн байжээ. Басаврюк ням гарагийн мөргөлийн өдөр ч хийдэд ирдэггүйг ламтан мэдээд залхаая гэж бодож гэнэ. Гэтэл яасан гэж бодно, арай л гэж өөрөө зайлжээ. 

	"Ноёнтон та, хөндлөнд хөлөө шааж, хөгнөд хүзүүгээ чихэж ямаан хоолойгоо буцалсан лаваар бөглүүлье гэж бодоогүй бол мөрөө хөөсөн чинь дээр" гэж агсарчээ. 

	Шийдсэн галзууг яах билээ? Афанасий ламтан айлдахдаа Басаврюктэй нөхөцсөн этгээдийг христос шашин, нийт хүн төрөлхтний дайсан, буруу номтон гэж үзнэ гэхээс өөр яаж ч чадсангүй.

	Бас тэр тосгонд Корж хочтой нэгэн казахынд эцэг, эхийг нь мэдэх хүнгүй болоод ч тэр үү овоггүй Петр хэмээх зарц байжээ. Хийдийн гэсгүй ярихдаа эцэг эх нь төрсний нь хойтон жил тахал тусаад үхсэн гэх боловч өвөөгийн эгч үүнийг сонсох ч дургүй, Петрийг эцэг дээдэстэй гэнэ. Ноднин жилийн цас зудад бид зүдэрсэн шиг хөөрхий Петр эцэг эхгүйдээ төдий чинээн зүдэрдэг гэнэ. Петрийн эцэг түрэгүүдэд баригдаж түмэн зовлон амсаж агаад тайган хүн болж хувцаслан амь гарч одоо ч гэсэн Запорожид бий гэж өвөөгийн эгч ярьдаг билээ. Хар хөмсөгт хүүхнүүд Петрийн удам судрыг мэдэх хэрэг төдий л байсангүй. Шинэ дээл өмсгөж улаан бүс бүслүүлэн хээнцэр хөх оройтой хар бүрх толгой дээр нь тавьж бүсэнд нь турк сэлэм зүүж нэг гарт нь ташуур, нөгөөд нь гоёхон гаанс атгуулбал энэ муусайн харчуул сүрдэж үхнэ дээ гэж бүсгүйчүүл эрд гарсан эмс ч ярилцана. Гэтэл гай болоход Петр цорын ганц хөх цамцтай, ганц цамц нь зарим баячуулын халаасанд байдаг алтан зоосноос ч олон нүхтэй байжээ. Энэ ч бас яамай, өөр нэг их гай гэвэл хөгшин Корж нэг гоо охинтой байсан нь та нар тийм хүүхэн лав үзээгүй биз ээ. Охины хацар нь тэнгэрийн рашаанд угаагдаж, дөнгөж мандаж буй нарны гэрэлд улам гоо болдог гунхвай цэцэг адил цэмцгэр сайхан, хөмсөг нь гэвэл тосгон дамжиж явдаг ганзаганы наймаачдаас одоогийн хүүхнүүд алтан зоос, загалмай хэлхэхээр авдаг хар торгон саа шиг тэв тэгшхэн зурайсан нь тунгалаг нүдээ эмжсэн мэт, тэр үеийн залуус хараад шүлсээ гоожуулж байсан, ам нь гэвэл алтан гургалдайн дуу уянгалуулахад гагцхүү заяасан мэт, тас хар, мяндас шиг зөөлөн гэзэг нь (тэр үед манайхны хүүхнүүд гэзгээ жижиг жижгээр салаалан сүлждэггүй, гоё өнгөтэй туузаар боодог байсан юм) алтан хүзүүвчийг нь дарж буржийн унждаг байжээ. Гоо бүсгүйчүүлийг уурлуулах гэлгүй хэлэхэд хүүхнүүд чөтгөртэй үнсэлцэхдээ хялбархныг өөрсдөө ч мэдэх шүү дээ. Хэдийгээр толгойг минь битүү хучсан хөгшин ой бууралтаж чавганц маань нүдэнд унасан цагаан шиг хажуу хавирганд наалдаж байгаа боловч энэ бүсгүйг ганц ч гэсэн үнсээгүй сэн бол ингэтлээ магтахыг эзэн тэнгэр таалахгүй биз ээ. Гэхдээ хархүү, хүүхэн хоёр нэг дор байхад ... юу болдгийг өөрсдөө ч андахгүй шүү дээ. Пидорна охин Петртэйгээ учран хөөрөлддөг газар үүр цүүрээр гутлын мөр гарна. Гэсэн ч Коржийн санаанд муу юм ер ордоггүй байжээ. Чөтгөр шулам нь хатгасан хэрэг биз, нэг удаа Петрусь хашаан дотор ийш тийшээ сайтар харсангүй болгоомжгүйдэж үнэн сэтгэлээсээ охины ягаан уруулыг шимэн таалжээ.

	Гэтэл нөгөө гайхал чөтгөр шулам нь хатгасан хэрэг биз, яг энэ үеэр зөнөг өвгөн хаалгаа нээж орж иржээ. Корж өвгөн харангаа хаалганаасаа зууран амаа ангайн гөлөрчээ. Гайтай үнсэлт өвгөнийг үхтэл цохив бололтой. Одоогийн тариачин эр дарь хүхэр үгүй аваас хэрэглэдэг бялт хана цохихоос чанга дуу гарчээ.

	Өвгөн ухаан орохдоо хананд өлгөөтэй байсан өвөг эцгийнхээ ташуурыг шүүрэн авч хөөрхий Петрийн нуруун дундуур татъя гэтэл хаанаас гарч ирснийг бүү мэд, Пидоркийн 6 настай дүү хүү Ивась гүйн ирээд айн балмагдан эцгийнхээ хөлөөс зуурч, «Аав минь, аав минь Петрийг бүү зодооч!» гэж хашхиран өчжээ. 

	Яая гэхэв эцгийн зүрх чулуу биш болохоор ташуураа байсан газар нь өлгөөд, байшингаасаа алгуурхан гарахдаа «Чи дахиад байшинд маань ч юм уу, гэгээвч дор ч гэсэн үзэгдвэл хар сахал, чих рүү чинь гогцоорон унжсан үс төдийгүй, хар толгой чинь үгүй болно шүү! Хэрэв тэгж чадахгүй бол би хүний хүү биш болно» гэж занаад дагз руу аяархан алгадаад хөөж гаргасанд Петр ч хөл газар хүрэхгүй гүйн зайлжээ. Үнсэлцэх гэдэг ийм л хэцүү! Харчуул бөөн гунигт дарагдаж байтал Тарас ламын өдөр бүр хийдээр дуугаргаж явдаг хонх шиг дуутай сэлэм зүүж шпор хангинуулж алт мөнгө гялалзуулан гоёсон халаастай, сахал санчигтай нэгэн польш хүн Коржийнд ирдэг болжээ гэсэн яриа тосгоноор нэг тарав. Хар хөмсөгт охины гэрээр яах гэж хүн амьтан ирдэг нь илэрхий хэрэг. Пидорка охин нэгэн өдөр нулимс асгаруулан байж Иван дүүгээ өргөөд хэлсэн нь: "Хайрт дүү минь, хөөрхөн дүү минь! Алт шиг ганц дүү минь, харвасан сум шиг чавхдаж Петрт оч. Очоод ингэж хэлээрэй: «Хүрэн нүдэнд чинь хайртай сан, цагаан царайг чинь үнсэх сэн, хувь заяа минь тиймгүй ажээ. Олон алчуур нэвтэртэл уйллаа. Сэтгэл зүрх хэцүү байна. Төрсөн эцэг минь дайсан болоод дургүй польштой суухыг тушааж байна гээрэй. Хурим зэхэж байна. Гэвч тэр хурим дээр хөгжим эгшиглэхгүй, хуур хөгжмийн оронд эзэд ноёд дуулна гээрэй. Би эр нөхөртэйгөө бүжиглэхгүй намайг албаар аваачна гээрэй. Харанхуй байшинд суух болно гээрэй. Агч модон байшин дээвэр дээр нь яндангийн оронд хэрээс байх болно» гээрэй.

	Учир мэдэхгүй жаал хүү Пидоркины үгийг шулганан дамжуулахад Петр хөшөө шиг хөдөлгөөнгүй сонсжээ. «Крым, Туречин орж алт агуурс базаагаад үзэсгэлэнт чамдаа ирнэ гэж золгүй би чинь боддог сон. Бүтэх нь өнгөрчээ. Муу хүн биднийг хөөдөж дээ. Хайрт жараахай минь, би ч бас хурим хийнэ. Хуримд минь ихэс дээдэс ирэхгүй, лам багшийн оронд дээгүүр минь хар хэрээ эргэлдэнэ. Хөдөө тал гэр болно, хөвөн үүл дээвэр болно, хүрэн нүдийг минь хон хэрээ ухна. Хур бороо ясыг минь угааж, хурмастын салхи хатаах болно. Яая гэхэв? Хэндээ ч гомдох билээ? Ингэж өнгөрөх тавилан бурхан заяагаа биз» гэж Петр хэлээд дарсны пүүс рүү шулуухан яваад өгчээ. Петр дарсны пүүст ирэх ирэхдээ бүтэлтэй хүн өглөөний мөргөлдөө очдог цагаар орж ирсэнд өвгийн эгч баахан гайхаж байснаа хагас хувин орох ваар архи нэхэхэд нүд нь орой дээрээ гарчээ. Хөөрхий эр гунигаа угаах гэж дэмий л боджээ. Архи хэл амыг нь хорсгож халгайнаас өргөстэй санагджээ. Ваартай архийг шалан дээр унагатал "казах эр гуниглаад яах вэ" гэж нэг хүн баргил дуугаар хэлэхийг харвал Басаврюк ажээ. Өргөс шиг үстэй, шар үхрийнх шиг нүдтэй яасан аймаар эр вэ? 

	«Чамд юу дутаж байгааг мэдэж байна! Энэ л дутаж байгаа юм» гээд адтай инээж бүсэндээ зүүсэн илгэн түрийвчтэй мөнгөө хангинуулжээ.

	«Яаж дуугарч байгааг нь дуулав уу?» гэж алтан зоосыг алган дээрээ шувтран энэ бүгдийг ганцхан хэрэг бүтээвэл л өгнө өө гэж Басаврюк хэлжээ. «Ай чөтгөр, наадахыгаа аль, яахаас ч би буцахгүй» гэж Петр хашхирч хоёулаа гараа барив. Петр чи азтай амжлаа шүү. Маргааш Иван Купала жилд ганц энэ шөнө л ойм ургадаг юм. Бүү хожимдоорой! Яг шөнө дунд Баавгайн хавцалд чамайг хүлээмз».

	Петр үдэш болохыг хүлээсэн шиг авгай нар талхны үртэс өгөхийг тахиа ч тэгтлээ тэсэж ядан хүлээдэггүй байх даа гэж би боддог. Түр азнахгүй л модны сүүдэр урт болж байна уу? доошилж байгаа нарны туяа ягаарч байна уу гэж тэсгэлгүй харна. Яасан ч удах юм дээ! Өдөр гэдэг чинь шувтрах үзүүрээ гээчихээ юү. Ашгүй нар шингэв. Гагцхүү тэнгэрийн хаяа л ягаарч байна. Тэр туяа ч бас бүдгэрлээ. Хөдөө талд жихүүн болов. Бүдгэрсээр бүдгэрсээр тас харанхуй болов. Петр зүрх нь амаараа гарах шахам замд өтгөн ой дамжиж Баавгайн хавцал нэрт гүн аманд орж очив. Басаврюк хэдийн ирчихсэн хүлээж байжээ. Тас харанхуйд гар гараасаа хөтлөлцөн шигүү ургасан бутнаас зууран алхах бүрдээ унах дөхөж намаг дундуур явав. Тэгтэл тэгш газар дайралдаж гэнэ. Петр харваас хэзээ ч ирж байгаагүй газар байлаа. Басаврюк зогсоод хэлсэн нь: «Өмнө чинь гурван толгод байна шүү дээ. Төрөл бүрийн цэцэг байгаа боловч далдын хүч намайг эзэмдэж нэгийг ч таслахгүй байх болтугай. Гагцхүү ойм түүгээрэй. Ард чинь юу ч болсон, эргэн харж болохгүй шүү».

	Ойм хаа байгаа юм... гэж Петр асуумаар санагдав. Гурван толгодод тулж очив. Цэцэг хаана байна. Юу ч үл харагдана. Зэрлэг шарилж л харлан ургаж бүгдийг даржээ. Гэнэт тэнгэрт туяа харваж урьд өмнө үзэгдээгүй гайхалтай олон цэцэг харагдав. Оймын ердийн навч ч байна. Петр эргэлзэн хоёр гараараа ташаагаа тулж бодлогошрон зогсов.

	«Яасан жигтэй юм бэ? Энэ сониныг өдөрт арав дахин үзнэ гээч. Яасан гайхалтай юм бэ? Чөтгөр шулам даажигнаж байна уу?» Харваас цэцгийн бяцхан бөмбөг улайран, амьтай юм шиг хөдөлнө. Үнэхээр гайхалтай юм! Хөдлөх тусмаа улмаар томорч халуун нүүрс шиг улайх ажээ. Бяцхан од харваж чимээгүйхэн дуу гарч мөнөөхөн цэцэг дэлбэрэн дөл адилаар хажуу дахаа гийгүүлэв. "Одоо болсон байх аа“ гэж Петр бодоод гараа сунгав. Араас нь олон зуун үслэг гар сайх цэцэг рүү тэмүүлж ард нь нэг юм ийш тийшээ гүйж байв. Нүдээ тас аниад ишээс нь чангаавал цэцэг гарт нь үлджээ. Нам гүм болов. Модны тайрдас дээр Басаврюк сууж ахуй нь үхсэн шиг хувхай даажээ. Ганц хуруу нь ч хөдөлдөггүй. Гагцхүү өөрт нь харагдаж байгаа нэгэн зүйлийг нүд нь гөлөрч ам нь ангайсан боловч хуруу алга. Эргэн тойрон чимээ аниргүй, аймшигтай!... Гэнэт исгэрэх дуун сонстож Петрийн дотор эвгүйцэн ногоо шуугьж цэцэг хоорондоо мөнгөн хонх шиг шингэн дуугаар ярьж, мод хоорондоо хараалцах шиг болов... Басаврюкийн царай агшин зуур амилж нүд нь гялалзан «Арай л гэж авчирлаа шүү!» гэж үглэснээ, "Петр чиний өмнө одоо гоо бүсгүй гарч ирнэ. Тушаасан болгоныг нь хийгээрэй. Эс тэгвэл бүрмөсөн өнгөрнө шүү!" гэв. Басаврюк мөчирлөг саваагаар бутыг хуваавал тахиан хөлтэй гэж ярилцдаг овоохой харагдав. Басаврюк нударгаараа дэлсэхэд хана нь ганхалзав. Том хар нохой тэдний өөдөөс улин гарч ирээд муур болон хувирч нүд өөд нь довтлов. Басаврюк «Хөгшин чөтгөр бүү галзуур» гэж хэлэхдээ эрүүл хүн чихээ тагламаар тийм үгээр яриагаа чимж байв. Харах зуур нөгөө муур муудсан алим шиг үрчгэр, нум шиг бөгтөр, үзэшгүй муухай эрүү, хамар нь самар цөмдөг хямсаа шиг эмгэн болжээ.«Мөн ч гоо амьтан юм даа!» гэж Петр бодон нуруугаар нь хүйтэн хөлс дааварлажээ. Шулам цэцгийг булааж аваад тонгойж удтал нэг юм шивгэнэж ямар нэгэн ус шүршив. Амнаас нь гал бутарч уруул дээр нь хөөс сахарчээ. Цэцгийг эргүүлэн өгөхдөө «Хая!» гэж хэлэв. Петр цэцгийг хаявал гайхалтай юм тохиолдсон нь уул цэцэг шууд унасангүй, харанхуй дунд галт бөмбөлөг шиг гэрэлтэн завь адил агаарт хөвөн аажмаар доошилж намуу цэцгийн үр шиг харагдах төдий хол газар очиж унажээ. «Энд» гэж эмгэн сөөнгөтөн хэлэхэд Басаврюк Петрт хүрз өгч «Петр чи энд ух, чиний ч, Коржийн ч зүүдлээгүй их алт гарна» гэв. Петр хүрз авч газрыг хоёр, гурав дахин гишгээд дахин гишгэвэл хатуу юманд тулав. Хүрз нь хангинаад явахаа болилоо. Тэртээ дор төмрөөр бүсэлсэн бяцхан авдар тов тод харагдав. Гараараа авах гэтэл авдар улмаар доошилж газрын гүнд ороход ард нь могойн дуу лугаа адилаар инээх сонстов. «Чи хүний цус үзэхээс нааш алт олж чадахгүй амьтан байна» гэж шулам эм хэлээд цагаан даавуугаар ороосон зургаа хэр насны хүүхэд авчирч толгойг нь огтол гэж дохив. Петр шаасан гадас шиг зогслоо. Яавч хүний толгой, тэр тусмаа ямар ч гэм зэмгүй хүүхдийн толгой авахгүй! Петр хилэгнэж даавууг хуулбал өмнө нь Ивась зогсож байв. Хөөрхий хүү гараараа залбирч толгойгоо өлийжээ... Петр галзуу мэт хутга шүүрэн шулмыг дайрч гарыг нь огтолтол... «Чи хүүхний төлөө юү амлалаа?...» гэж хашхиран Басаврюк дайрч нуруунд нь буун сум зоох шиг болов. Шулам эм хөлөөрөө дэвсэхэд газраас хөх дөл бадарч тал бие нь гэрэлтэн болроор хийсэн мэт болж газар дор байгаагаас бусад нь цөм алган дээр байгаа шиг тод харагдав. Авдар сав, тогоо дүүрэн эрдэнэс, зоос тэдний зогсож байсан газар овоологджээ. Петрийн нүд дөл бадран гялалзаж ухаан самуурав... Тэр ухаангүй амьтан шиг хутга шүүрэн авлаа. Гэмгүй хүүхдийн цус нүд рүү нь харвав. Тал бүрд шулмын инээд, хүн дүрсгүй шулмууд өмнүүр нь гүйлдэнэ. Шулам эм толгойгүй хүүрийг базаж өлөгчин чоно адил цусыг нь уужээ... Петрийн толгой эргэв. Бүх хүчээ шавхан зугтахыг оролдов. Өмнөх юмс цөм улаан болжээ. Мод ч цөм цус болоод шатан гинших мэт санагдана. Тэнгэр улайсан чичрэв... Цахилгаан цахих мэт галан толбо нүдэнд нь бүрэлзлээ. Петр арай ядан овоохойдоо гүйж ороод газар дээр бөмбөг шиг өнхрөв. Тэр үхсэн мэт нойрсжээ.

	Петр хоёр өдөр, хоёр шөнө сэрсэнгүй. Гурав дахь өдрөө сэрж байшингийнхаа өнцөг булан бүрийг харж аливаа нэгэн зүйл санахыг оролдовч ой ухаан нь сэгсрээд сэгсрээд сохор зоос ч гардаггүй харамч хявцаг хүний халаас шиг болжээ. Биеийнхээ чилээг баахан гаргаж хэвттэл хөлд нь нэг юм дуугарав. Үзвэл хоёр шуудай алт байв. Ямар нэгэн олз хайж ойд ганцаараа айж байснаа зүүд зэрэглээ шиг санав... Гэвч уг олзыг ямар үнээр яаж олсноо хэрхэвч санахгүй байлаа.

	Корж шуудайтай алтыг үзээд нялуурч: «Өрвөгөр Петр ийм эр байжээ. Би түүнд хайртай байгаагүй гэж үү» Тэр төрсөн хүү шиг минь байсан биш үү? гэж хэлээд нулимс урсган худал юм тоочжээ. Замын цыганууд Ивасыг хулгайлсан тухай ярихдаа л Пидорка гайхах мэт байлаа. Чивэлт шулам тэгж мунхруулсан болохоор Петр Ивасын нүүр царайг ч санаж чадахгүй байжээ. Удаж түдсэн ч юмгүй нөгөөх польшийг сүрдүүлж хөөгөөд хурим хийжээ. Идээ талхаа базааж алчуур хувцсаа оёж гангаар архи исгэж үхэр алж залуусыг хуримын ширээ тойруулан цэнгүүлэн хуур хөгжмөө татаж найр наргиан болжээ...

	Хуучин цагийн хурим одоогийнхтой зүйрлэшгүй ажээ. Өвөөгийн эгч ярихдаа амаа олдоггүй юм билээ! Хүүхнүүд орой дээрээ алтан бүч бүхий шар, хөх, ягаан туузан гоёмсог малгай, улаан торгон утсаар оёж жижиг мөнгөн цэцгээр хажсан нимгэн цамц, өндөр төмөр өсгийтэй торгон савхин гутал тэргүүтэн өмсөж өдтэй юм шиг хөвөлзөнхөн, шуурга адил дэгдэнхэн горли1 бүжиглэдэг байжээ. Хүнд очсон хүүхнүүд хойш урагш хоёр эвэр мэтийг цухуйлгасан алтан оройвчтой алтан саан завин малгай, сайн эдээр хийсэн улаан хавлагт хөх дээл өмсөн, намба төрх үзүүлэн ганц ганцаар бүжиж гопак2 бүжиг бүжнэ. Харчуул гэвэл өндөр хасаг малгай, нарийн цэмбэн цамц өмсөж мөнгөн чимэгт бүс бүслэн амандаа гаанс зуун бүсгүйчүүлийн өмнө зальтайгаар бөхөлзөн намбаганаж дэмий зүйл ярина. Корж ч болов залуучуудыг харахдаа идэр үеэ бодож сэтгэл хөдөлжээ. Гартаа товшуур барьж тамхи татан дуу түрж толгой дээрээ цом тавьчихсан ганцаараа бүжиглэхэд найрчид хашхиран түржээ. Найр наргианы үед юуг эс бодох сон билээ? Баг хүртэл өмсөцгөөн хүнтэй адилгүй болохыг яана! Одоо цагийн хурим дээр өмсөх хувцастай ер ч адилгүй. Одоо бол яаж байна гэвэл цыган хүүхэн, худалчуудыг л дэврүүлж байна. Ингэдэг байжээ. Нэг нь баатар эр, нөгөө нь чөтгөр болж хувцаслаад анхандаа үнсэлдэж дараа нь үснээсээ зууралддаг байжээ... Та нар харвал элгээ дараад л хөхрөөд байхаас өөр явдалгүй л дээ. Турк, татар хувцас өмсөж гал дөл шиг авалцана... Марзганаж хээгүйтэж алиалахыг нь хэлээд яана. Ариун санваартныг бол гаргамаар л. Уул найр дээр байсан өвгийн маань эгчид ийм хөгийн юм тохиолдсон гэдэг. Эгч татаарын хэлхгэр дээл өмсчхөөд хүн амьтныг дарсаар зочилж байжээ. Гэтэл нэг зальтай нь араас нь чангааж архи асгахад нөгөө нь гал гарган асааж хувцсанд нь гал авалцахад хөөрхий эгч маань балмагдан олны дунд дээлээ тайлжээ... Зах зээл шиг дуу шуу инээд ханиад болсон гэдэг. Өвгөд ч ер иймэрхүү хурим үзээгүй гэлцжээ.

	Пидорка, Петр хоёр хатан ноён хоёр шиг л амжирч эхэлж дээ. Юм бүхнээр хангалуун, гялан цалан л байжээ... Гэхдээ л жирийн хүмүүс тэдний аж байдлыг харахдаа толгой сэгсэрнэ. 

	"Чөтгөр сайн юм хийхгүй. Үнэн алдарт шашинтныг хөнөөгч бузар шулмаас л ийм их хөрөнгөтэй болсон байлгүй яах вэ. Өөр, хаанаас ийм их алт олох билээ? Петрийн баяжсан тэр өдөр л Басаврюк усанд унасан мэт алга болсны учир юун бэ?" Хүмүүс толгойдоо орсныг л ярилцана. Үнэхээр ч сар болоогүй байхад Петр хэнд ч танигдах аргагүй болжээ. Яасныг бүү мэд, бурхан л мэдэх биз. Нэг газраа л гөлрөн сууж хэнтэй ч үл ярина. Үргэлж л бодлого болон алив нэг юм санах гэсэн шинжтэй. Хааяадаа Пидорка нэг үг хэлүүлэн дөнгөвөл гүн бодлоо орхиж, ярьж хөөрч, хөгжих гэвч шуудайтайг харахдаа «Би нэг зүйл мартаад байна!» гэж хашхираад нэг юм санахыг хичээн бодлогоширно. Заримдаа нэг газар удтал сууж ухаанд нь бүүр түүр юм орох шиг болтол дахиад л алга болно. Дарсны пүүст балгаж дотор нь шатаж архи дарсыг ад үзэж суух шиг бодогдоно. Нэг хүн ойртон ирж мөрийг нь алгадсан шиг болоод цаашдаа болсон зүйл мананд живэх мэт. Петр хар хөлс нь цувж тэнхээ тасран нэгэн газраа л сууна.

	Пидорка эмч домч, төлөгчдөөс асууж дом хийлгэж элдэв хоёроор оролдовч тус бололгүй арга чаргаа баржээ. Ийнхүү нэгэн зуныг барав. Олон хасаг эр будааныхаа ажлыг дуусаж хөлтэй нэг нь аянд оджээ. Сүрэг нугас намагт суусаар ахуй ч, халгай хэдий үгүй болжээ. Тал хөдөө нүцгэрэн улайджээ. Тарианы нуруу энд тэнд хасгийн бүрх шиг навсайна. Гишүү, түлээ овоолсон ачаа ч замд дайралдана. Газар хатуурч хөлдөж эхлэв. Цас унаж модны мөчир туулайн үсээр бүрхсэн адил бөмбийн цантжээ. Тунгалаг жихүүн өдөр улаан элэгт шувуухай польшийн хээнцэр ноёхой адил хунгар дундуур зугаалж будаа түүн хүүхэд багачуул бүлэг бүлгээрээ мөсөн дээгүүр модон бөмбөг хөөцөлдөн, эцэг өвгөд пийшин дээрээ тавтайхан хажуулж хааяадаа гаанс зуун гарч тэнгэрийн зэвүүнд хилэгнэн эсхүл салхи үзэж мөн ч хашаа дахь будаагаа цайруулах билээ. Тэгсээр цас ч хайлж цурхай сүүлээрээ мөс дэлдэн хагалах цаг боловч Петр улам догширчээ. Хөлийнхөө дэргэд шуудайтайгаа тавиад байшингийнхаа голд хадаатай юм шиг сууна. Үс сахалдаа баригдан аймшигтай зэрлэгшин цаг ямагт юм дурсан санахыг хичээвч ой ухаанд нь орж ирэхгүйд хилэгнэнэ. Суусан газраасаа үсрэн босож гараараа тэмтрэн бариад авах гэж байгаа мэтээр аливаа нэг зүйлийг цоо ширтэх бөгөөд аль хэдийн мартсан нэг үгийг хэлэх гэсэн шиг уруул нь хөдөлснөө дахиад больчихно... Солиорч ухаан хасагдан гараа хэмлэж цөхрөхдөө үсээ туг тугаар нь тасчин хаяж эцэж унатлаа ингэх билээ. Сэргэхдээ дахин бодолд орж мөн солиорч тарчилна... Бурхан хэрхэн гэсгээх нь энэ билээ. Пидорка амар заяа үзэхээ болив. Анхандаа гэртээ ганцаараа байх нь аймшигтай, яваандаа зовлондоо дасжээ. Гэхдээ л хуучин Пидорка танигдахаа болив. Инээж ханиахаа ч больж царай нь цонхийн хатаж уйлсаар байгаад тунгалаг нүд нь хавджээ. Нэг хүн түүнийг өрөвдсөн бололтой. Баавгайн хавцалд байх аливаа эмгэгийг анагаадаг гэж цуу тарсан ид шидэт эмд очихыг зөвлөжээ. Сүүлчийн аргаа хэрэглэж эмгэнийг царайчилж гуйсаар Купалын3 өмнө үдэш авчирчээ. Петр ханзан дээр ухаангүй хэвтэж байсан учир шинэ гийчнийг мэдсэн ч үгүй. Сэргэн сэргэсээр өндийж юм ажиглахтай болжээ. Гэнэт үхлийн ханзан4 дээр хэвтэж байгаа юм шиг бүх бие нь чичирч толгойтой үс нь арзайн босоод зэвүүн муухай хөхөрсөн нь Пидоркийн зүрхийг сугалах мэт болж «Одоо саналаа! Одоо саналаа» гээд аймаар баясан хөгжиж сүх аваад авгай руу хар тараараа шиджээ. Сүх царсан хаалганд хоёр хуруу хэртэй шигдэн оржээ. Авга болоод цагаан цамцтай, толгой бүтээлэгтэй, 7 хэр насны хүүхэд байшингийн голд үлджээ... Толгойн бүтээлэг нисэн арилав... Пидорка «Ивась!» гэж хашхиран түүн рүү очжээ. Гэтэл цаадах нь хөлөөсөө толгойгоо хүртэл цус болж бүх байшинг улаан гэрэл гийгүүлжээ... Пидорка айхдаа үсрэн гарсан боловч бага зэрэг сэхээрэхдээ түүнд тусалъя гэж бодовч дэмий байжээ. Хаалга нь бат гэгч хаагдсан учир нээж дийлсэнгүй. Хүмүүс гүйлдэн ирж хаалга нүдэж ядаад эвдэн авсан боловч ганц ч хүн байсангүй. Байшинд пиг дүүрэн утаа болж гагцхүү Ивась зогсож агсан газар бөөн үнс байхаас утаа уур манарч байжээ. Шуудайг үзвэл алтан зоосны оронд гагцхүү үнс, нурам олджээ. Энэхүү гайхалтай тохиолдлоос айсан хасгууд нүдээ бүлтийлгэн амаа ангайлгаж сахлаа ч имрэх чадалгүй шаасан гадас шиг алмайран зогсжээ.

	Цаашаа хэрхсэнийг санахгүй байна. Пидорка сүмд суух тангараг өгч эцгийнхээ орхисон эд агуурсыг аваад үнэхээр ч хэдэн хоног болоход тосгонд үзэгдэхээ больжээ.

	Хаашаа явсныг хэн ч үл мэднэ. Петрийн арилсан зүг Пидоркийг явсан гэж тусархаг авгайчуул ярина. Нэг хасаг эр Киевээс ирэхдээ, арьс яс болтлоо эцсэн боловч үргэлж мөргөл үйлдэгч гэлэн авгай үзсэн гэхэд бүхий л шинж төрхөөрөө Пидорка мөн гэж нутгийнхан нь үзжээ. Пидоркаас хэн ч ганц ч үг сонсож чадсангүй, мөн ярихдаа Пидорка явган ирж, эрдэнэ шигтгээнд нь нүд гялбаж харах аргагүй гууг бурхан эхийн хөрөгт хийсэн гэнэ.

	Энэ явдал үүгээр шувтарсангүй. Зальхай этгээд Петрийг алга болгосон тэр өдөр мөнөөхөн Басаврюк үзэгдэхэд бүгд л сандран зайлжээ. Энэ бол хүний итгэл найдвар, хөрөнгө хогшлыг салгах гэсэн зорилготой, гэхдээ хүн бузар этгээдэд итгэдэггүй болохоор хүн дүрээр хувирсан шулам гэдгийг цөмөөр мэджээ. Тэр жилдээ нүхэн гэрээ орхиж тосгонд нүүцгээсэн атугай ч бузар Басаврюк амар заяа үзүүлдэггүй байжээ. Опошняны замд байсан дарсны хуучин пүүсээ орхив гэж над бүхнээс илүү хилэгнэж өшөөгөө авахыг оролддог байж билээ гэж аавын эгч ярьдаг сан. Тосгоны ахлагчид нэг удаа дарсны пүүст цугларч ажил төрлөө ярилцах болжээ. Тэнд ширээн дээр шарсан хонь байжээ. Эс бусын балай явдлаар гайхалтай явдал хүүрнэлдэн байтал нөгөө хонь толгойгоо өргөжээ. Ганц нэгд нь ийнхүү санагдсан бол ч яах вэ бүгдэд ийм санагдаж түүгээр ч барахгүй хонины нүд амилан сэргэж ширүүн хар сахал түдэлгүй харагджээ. Басаврюкийн дүр хонины толгойд зүсээрээ тодорсныг бүгд таньсан гэхээр ч барахгүй одоо л архи нэхэх нь гэж эгч боджээ... Үнэнч шударга ахлагчид малгайгаа авч гэр гэртээ явсан гэдэг. Нэг удаа өвгийн дарс амсах дуртай хийдийн ахлагч орж ирээд хоёр хундаганы ёроол ч үзээгүй байтал нөгөө хундаганд бэлхүүсийг нь хүртэл мэхэлзэж чөтгөр алгад, сахиус зүүлгэ гэтэл... эгчийн хувьд бас жигтэй явдал тохиолдсон нь гурил зуурч байсан модон торх гэнэт мулт үсэрч «Зогс зогс, хаачна вэ?» гэж байшин дотуур намбатай нь аргагүй бүжиглэжээ...

	Инээнэ үү, та нар, бидний өвөг дээдэст инээд биш ханиад байсан юм шүү. Афанасий ламтан тосгон даяар рашаан цацан явж чөтгөрийг тонилгосон боловч талийгаач өвгийн эгч ярихдаа, үдэш болмогц ямар нэг этгээд дээвэр дэлдэж хана туурга самарддаг гэж гомдолхийлдэг сэн билээ.

	Одоо бол ч бидний энэ тосгон байгаа газар амар жимэр санагдана л даа. Гэвч саяхан болтол, талийгаач эцэг бид хоёр ч санаж байна, эвдэрч нурсан нөгөө пүүсийг бузар шулам эзэмдэж байсан болохоор дэргэдүүр нь эгэл хүн өнгөрөх аргагүй байлаа. Эвдэрсэн яндангаар утаа олгойдон бөөн үүл босон тал хөдөө нэлдээ халуун нурам болж гайхал чөтгөр үүрэндээ муухай дуугаар орилоход айсан шувууд сүрэг сүргээрээ царсан ойгоос зайлж орилолдон нисэж тэнүүчилдэг байсан юм даа.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Үнэ...

	1965 оны 9-р сард хэвлүүлэхээр хэвлэлийн комбинатад шилжүүлж 

	1966 оны 1-р сард 10 000 ширхэг хэвлэв. 

	Цаасны хэмжээ 84Х108 1/32 

	Хэвлэлийн хуудас 7, 

	 

	Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

Заметки

		[←1]
	 Эртний оросын бүжиг




	[←2]
	 Эртний оросын бүжиг




	[←3]
	 Үнэн алдарт шашинтны хуучин тооллын 6 дугаар сарын 24-ний баяр.




	[←4]
	 Орост хүнийг хэвтүүлж толгой цавчдаг ханз байжээ.

